
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՀԱՆՐԱՅԻՆ ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ ՀԱՆՁՆԱԺՈՂՈՎ

ՈՐՈՇՈՒՄ

30 սեպտեմբերի 2015 թվականի №343Ա
ք. Երևան
«ՖԻՐՄԱ Գ.Ա.Խ.»ՍԱՀՄԱՆԱՓԱԿ ՊԱՏԱՍԽԱՆԱՏՎՈՒԹՅԱՄԲ ԸՆԿԵՐՈՒԹՅԱՆ «ՀԵՐ-ՀԵՐ-1» ՓՈՔՐ ՀԻԴՐՈԷԼԵԿՏՐԱԿԱՅԱՆՈՒՄ ԷԼԵԿՏՐԱԿԱՆ ԷՆԵՐԳԻԱՅԻ (ՀԶՈՐՈՒԹՅԱՆ) ԱՐՏԱԴՐՈՒԹՅԱՆ №0338 ԼԻՑԵՆԶԻԱՅԻ ԳՈՐԾՈՂՈՒԹՅՈՒՆԸ ԿԱՍԵՑՆԵԼՈՒ ՄԱՍԻՆ
Հաշվի առնելով, որ՝ 

ա) Հայաստանի Հանրապետության հանրային ծառայությունները կարգավորող հանձնաժողովի (այսուհետ՝ Հանձնաժողով) 2009 թվականի դեկտեմբերի 2-ի №769Ա որոշմամբ «ՖԻՐՄԱ Գ.Ա.Խ.» սահմանափակ պատասխանատվությամբ ընկերությանը (այսուհետ՝ Ընկերություն) տրամադրվել է «Հեր-Հեր-1» փոքր հիդրոէլեկտրակայանում (այսուհետ՝ Կայան) էլեկտրական էներգիայի (հզորության) արտադրության №0338 լիցենզիան (այսուհետ՝ №0338 լիցենզիա)՝ 15 տարի գործողության ժամկետով, 
բ) Հանձնաժողովը 2015 թվականի օգոստոսի 26-ից Ընկերության նկատմամբ հարուցել է վարչական վարույթ՝ վերջինիս կողմից էլեկտրական էներգիայի արտադրության լիցենզավորված գործունեությունը №0338 լիցենզիայի պայմանների 4.1 և 6.1 կետերին համապատասխան իրականացնելու փաստի ուսումնասիրության նպատակով, որը 10 օրով երկարաձգվել է,
գ) Հանձնաժողովի աշխատակազմի 2015 թվականի սեպտեմբերի 18-ին Կայանում իրականացրած մոնիթորինգի արդյունքում պարզվել է, որ №0338 լիցենզիայի պայմաններում ամրագրված երկու հիդրոագրեգատների փոխարեն Ընկերությունը Կայանում փաստացի տեղակայել է երեք հիդրոագրեգատ, իսկ Կայանի շենքը, գլխամասային հանգույցը և անցկացված խողովակաշարերը չեն համապատասխանում Կայանի տեխնիկական և բնապահպանական փորձաքննություններ անցած նախագծին, 
դ) Ընկերությունը հարուցված վարչական վարույթի շրջանակում ուսումնասիրվող հարցերի կապակցությամբ որևէ փաստարկ կամ հիմնավորում չի ներկայացրել,

ե) №0338 լիցենզիայի պայմանների 4.1 կետի համաձայն՝ լիցենզավորված անձը «Հեր-Հեր-1» փոքր հիդրոէլեկտրակայանում լիցենզավորված գործունեությունն իրականացնում է լիցենզիայի պայմանների N1 հավելվածում նշված հիմնական սարքավորումներով, որոնց դրվածքային հզորությունը կազմում է 1022 կՎտ, 
զ) №0338 լիցենզիայի պայմանների 6.1 կետի համաձայն՝ լիցենզավորված անձի գործունեությունը պետք է համապատասխանի լիցենզիայի, Հանձնաժողովի կողմից սահմանված իրավական ակտերի, Հայաստանի Հանրապետության օրենսդրության և այլ իրավական ակտերի պահանջներին,
է) №0338 լիցենզիայի պայմանների 6.21 կետի համաձայն՝ լիցենզավորված անձը պարտավոր է Հանձնաժողովին անմիջապես հայտնել այն հանգամանքների մասին, որոնք հանգեցրել են կամ կարող են հանգեցնել լիցենզիայի պայմանների խախտումների,
ը) իրականացված վարչական վարույթի շրջանակում փաստվել է, որ Ընկերությունը խախտել է №0338 լիցենզիայի պայմանների 4.1, 6.1 և 6.21 կետերը, 

և հիմք ընդունելով «Էներգետիկայի մասին» Հայաստանի Հանրապետության օրենքի 42-րդ հոդվածի 1-ին կետի «գ» ենթակետը` Հանձնաժողովը որոշում է.

1. Լիցենզիայի պայմանների 4.1, 6.1 և 6.21 կետերի խախտման հիմքով կասեցնել №0338 լիցենզիայի գործողությունը՝ մինչև խախտման պատճառի վերացումը:
2. Ընկերությանը` ընդունել ի գիտություն, որ իրավասու է սույն որոշումն ուժի մեջ մտնելու պահից երկամսյա ժամկետում այն բողոքարկել Հանձնաժողով կամ Հայաստանի Հանրապետության վարչական դատարան:

3. Սույն որոշումն ուժի մեջ է մտնում ստորագրման պահից:
 ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՀԱՆՐԱՅԻՆ

 ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ
 ՀԱՆՁՆԱԺՈՂՈՎԻ ՆԱԽԱԳԱՀ՝
Ռ. ՆԱԶԱՐՅԱՆ
 ք. Երևան
 30 սեպտեմբերի 2015թ.

